
ქ. თბილისი
„ანგარიშვალდებული საწარმოს ფასიანი ქაღალდების მფლობელების უფლებებისა და მათ მიმართ მმართველი ორგანოს წევრების ვალდებულებების შესახებ“ წესის დამტკიცების თაობაზე
„ფასიანი ქაღალდების ბაზრის შესახებ“ საქართველოს კანონის მე-16 მუხლის მე-2 პუნქტის მოთხოვნათა შესაბამისად, 

1. დამტკიცდეს თანდართული წესი „ანგარიშვალდებული საწარმოს ფასიანი ქაღალდების მფლობელების უფლებებისა და მათ მიმართ მმართველი ორგანოს წევრების ვალდებულებების შესახებ“.

2. ეს წესი ამოქმედდეს გამოქვეყნებისთანავე.

თავმჯდომარე   მ. ჯიბუტი
„ანგარიშვალდებული საწარმოს ფასიანი ქაღალდების მფლობელების უფლებებისა და მათ მიმართ მმართველი ორგანოს წევრების ვალდებულებების შესახებ“
წესი
თავი I
ზოგადი დებულებანი

მუხლი 1. ზოგადი დებულებანი
1. ეს წესი შემუშავებულია “ფასიანი ქაღალდების ბაზრის შესახებ” საქართველოს კანონის (შემდეგში – კანონი) მე-16 მუხლის მე-2 პუნქტის საფუძველზე, ანგარიშვალდებული საწარმოს (შემდეგში – საწარმო) ფასიანი ქაღალდების მფლობელთა უფლებებისა და მათ მიმართ ვალდებულებების გარკვეულობის მიზნით.

2. დაუშვებელია, რომ საწარმოს ფასიანი ქაღალდების მფლობელთა უფლებების ან ხელმძღვანელობისა და სამეთვალყურეო საბჭოს წევრების ვალდებულებების ის განსაზღვრებანი, რომლებიც ამ წესით არის გათვალისწინებული, განიმარტოს როგორც საქართველოს სხვა ნორმატიული აქტით გათვალისწინებული, შესაბამისად, უფლებებისა თუ ვალდებულებების შეზღუდვა ან გამორიცხვა. გარდა ამისა, საწარმოს წესდებით ან/და რომელიმე შიდა აქტით (შინაგანაწესი, სამეთვალყურეო საბჭოს სხდომის დადგენილება ან სხვ.) შესაძლებელია, რომ საწარმოს ფასიანი ქაღალდების მფლობელთა უფლებების დაცვის, აგრეთვე, ხელმძღვანელობისა და სამეთვალყურეო საბჭოს წევრების ვალდებულებების შესრულების მიზნით დაწესდეს დამატებითი ზომები, ვიდრე ეს განსაზღვრულია ამ წესით.

3. ამ წესის მიზნებისათვის, ტერმინი „ხელმძღვანელობა“ ნიშნავს საწარმოს სამეთვალყურეო საბჭოს მიერ დანიშნულ ორგანოს, რომლის წევრ(ებ)იც სამეწარმეო რეესტრში რეგისტრირებულია დირექტორ(ებ)ად და გააჩნია საწარმოს სახელით მოქმედებისა და გადაწყვეტილებების მიღების უფლებამოსილება, თუ ამ პუნქტის ,,ა“-,,ე“ ქვეპუნქტებით სხვა რამ არ არის გათვალისწინებული, კერძოდ:

ა) „ხელმძღვანელობა“ შეიძლება იყოს ერთპიროვნული (ერთი დირექტორით) ან კოლეგიური (რამდენიმე დირექტორით). „ხელმძღვანელობის“ შემადგენლობაში არ შედიან საწარმოს ისეთი თანამდებობის პირები (მათ შორის, დირექტორის მოადგილეები), რომლებსაც არ მოიცავს ამ პუნქტის პირველი აბზაცი;

ბ) „ხელმძღვანელობის“ შემადგენლობაში მიიჩნევა პროკურისტიც, რომელიც რეგისტრირებულია ასეთად სამეწარმეო რეესტრში;

გ) საწარმოს რეგისტრაციამდე განხორციელებული მოქმედებისათვის, რომელმაც ზიანი მიაყენა პირს, შესაბამისად გამოიყენება „მეწარმეთა შესახებ” საქართველოს კანონის 2.5 პუნქტის მე-2 აბზაცი;

დ) საწარმოს ლიკვიდაციისას „ხელმძღვანელობად“ მიიჩნევა სალიკვიდაციო კომისია, იმის მიუხედავად, რომელი ორგანოს მიერ არის იგი დანიშნული (არჩეული). მაგრამ, თუ სალიკვიდაციო კომისიის პარალელურად არსებობს ხელმძღვანელობაც, რომლის უფლებამოსილებაშიც შედის საწარმოს სახელით მოქმედებისა და გადაწყვეტილებების მიღება, ხოლო ამგვარი უფლებამოსილება სალიკვიდაციო კომისიას არ გააჩნია, მაშინ სალიკვიდაციო კომისია ჩაითვლება „ხელმძღვანელობის“ საკონსულტაციო ორგანოდ და იგი „ხელმძღვანელობად” არ მიიჩნევა.

თავი II
საწარმოს ფასიანი ქაღალდების მფლობელთა უფლებები. ხელმძღვანელობისა და სამეთვალყურეო საბჭოს წევრების შესაბამისი ვალდებულებები

მუხლი 2. აქციონერთა და სხვა ფასიანი ქაღალდების მფლობელთა უფლებები
1. ფასიანი ქაღალდის ყველა მფლობელი, მიუხედავად იმისა, იგი რეზიდენტი თუ არარეზიდენტი, ან ფიზიკური თუ იურიდიული პირია, თანასწორუფლებიანია მის მფლობელობაში არსებული ფასიანი ქაღალდების კლასისა და რაოდენობის შესაბამისად.

2. ყოველი ჩვეულებრივი აქციის მფლობელის უფლებებია:

ა) რეგისტრირებულ იქნეს მის მიერ ფასიან ქაღალდზე საკუთრების შეძენის, მასში ცვლილებების შეტანისა (მათ შორის, ნომინალურ მფლობელობაში გადაცემისა და უკან დაბრუნების, კონვერსიის, დანაწევრების, შერწყმის) და გასხვისების ფაქტები; შესაბამისად, მას უფლება აქვს კანონმდებლობით დადგენილი წესებისა და სახელშეკრულებო ვალდებულებების ფარგლებში თავისუფლად გაასხვისოს და გადასცეს როგორც საკუთარი, ისე მის მფლობელობასა ან/და ნომინალურ მფლობელობაში არსებული ფასიანი ქაღალდები;

ბ) კანონმდებლობის შესაბამისად, დროულად და რეგულარულად მიიღოს ზუსტი და სრული ინფორმაცია ემიტენტთან დაკავშირებული მნიშვენლოვანი მოვლენების თაობაზე;

გ) პირადად დაესწროს და ხმის მიცემით მონაწილეობა მიიღოს აქციონერთა როგორც მორიგ, ისე რიგგარეშე საერთო კრებებზე, ან ეს უფლება განახორციელოს წარმომადგენლის მეშვეობით (კანონის მე-17 მუხლის მიხედვით მიცემული მინდობილობის საფუძველზე); იქნეს ინფორმირებული საერთო კრებების ჩატარებისა და მათზე განსახილველი საკითხების თაობაზე კანონმდებლობის შესაბამისად;

დ) „მეწარმეთა შესახებ“ საქართველოს კანონის 53.3.2 პუნქტის შესაბამისად, იქონიოს საწარმოს ხელმძღვანელობისა და სამეთვალყურეო საბჭოს საქმიანობაზე კონტროლის შესაძლებლობა;

ე) გასანაწილებელი მოგებიდან მიიღოს დივიდენდი, ხოლო საწარმოს ლიკვიდაციისას – ლიკვიდაციის შემდეგ დარჩენილი ქონების წილი იმ ოდენობით, რაც პროცენტულად შეესაბამება ამ აქციონერის საკუთრებაში არსებულ წილს (აქციებს) საწარმოს საწესდებო კაპიტალში;

ვ) ისარგებლონ საქართველოს კანონმდებლობით, საწარმოს წესდებით ან/და შიდა აქტით გათვალისწინებული სხვა უფლებებით.

3. სხვა კლასის ფასიანი ქაღალდის ყოველი მფლობელის უფლებებს შეადგენს:

ა) ამ მუხლის მე-2 პუნქტის „ა“, „ბ“ და „ვ“ ქვეპუნქტებით გათვალისწინებული უფლებები;

ბ) ფასიანი ქაღალდების შესაბამისი შეთავაზებით (ემისიით) გათვალისწინებული საწარმოს ვალდებულებების დროულად და სრულად შესრულების მიღება, მათ შორის, კონვერსიის უფლება – კონვერტირებადი ფასიანი ქაღალდის შემთხვევაში, პრივილეგიის უფლება _ პრივილეგიური აქციის შემთხვევაში, და სხვ.;

გ) საწარმოს ლიკვიდაციის (გაკოტრების) ან რეორგანიზაციის შემთხვევაში მიჩნეულ იქნეს საწარმოს კრედიტორად და მიიღოს თავისი მოთხოვნების შესრულება ფასიანი ქაღალდების შესაბამისი შეთავაზებით (ემისიით) გათვალისწინებული პირობებისა და საქართველოს კანონმდებლობის შესაბამისად.


მუხლი 3. უფლებების რეალიზაციის მეთოდები
1. საწარმოს ხელმძღვანელობამ და სამეთვალყურეო საბჭომ უნდა უზრუნველყოს საწარმოს ფასიანი ქაღალდების მფლობელების უფლებების დაცვა. თითოეული უფლების დაცულობას პერსონალური პასუხისმგებლობით უნდა კურირებდეს ხელმძღვანელობის ან სამეთვალყურეო საბჭოს ერთი წევრი მაინც (შემდეგში –კურატორი წევრი).

2. კურატორი წევრ(ებ)ის ვინაობა წინასწარ უნდა იყოს განსაზღვრული საწარმოს წესდებით ან/და რომელიმე შიდა აქტით. თუ ეს განსაზღვრული არ არის, ჩაითვლება, რომ ფასიანი ქაღალდების მფლობელების უფლებების დაცვაზე პასუხისმგებელია ხელმძღვანელობისა და სამეთვალყურეო საბჭოს ყოველი წევრი.

3. ფასიანი ქაღალდების მფლობელების უფლებების დაცვის მიზნით, შესაბამისმა კურატორმა წევრმა:

ა) უნდა უზრუნველყოს, რომ ფასიან ქაღალდზე საკუთრების უფლებებთან დაკავშირებულ ფაქტთა რეგისტრაცია იყოს დროული, საიმედო და უსაფრთხო. ამ მიზნით იგი პასუხს აგებს ფასიანი ქაღალდების რეგისტრატორთან ურთიერთობაზე და მან საწარმოს მხრიდან, კანონის მე-16 მუხლის პირველი პუნქტით განსაზღვრული პრინციპების მიხედვით, კონტროლი უნდა გაუწიოს მის საქმიანობას;

ბ) უნდა უზრუნველყოს საწარმოს წლიური, ნახევრაწლიური და მიმდინარე ანგარიშების, აგრეთვე, მნიშვნელოვანი შენაძენის შესახებ და მმართველი ორგანოს წევრის ბენეფიციურ საკუთრებაში არსებული ფასიანი ქაღალდების შესახებ ანგარიშების დადგენილი ფორმით, რეგულარობითა და მოცულობით საჯაროობა, კერძოდ, რომელიმე ერთ-ერთი ფორმით მაინც:

ბ.ა) გამოქვეყნება ისეთი პერიოდული გამოცემის მეშვეობით, რომელიც ვრცელდება საქართველოს მთელ იმ ტერიტორიაზე, რომელზეც საქართველოს იურისდიქცია მოქმედებს;

ბ.ბ) საწარმოს (აგრეთვე, თუ არსებობს, მისი ფილიალის) იურიდიული მისამართის, ადმინისტრაციის ადგილსამყოფლის არსებობისა და საქმიანობის ადგილის მიხედვით არსებულ ოფისებში თვალსაჩინო ადგილას განცხადების განთავსება აღნიშნული ანგარიშების მომზადების (მიღების) თაობაზე მათი კომისიისადმი წარდგენიდან (საწარმოს მიერ მიღებიდან) არა უგვიანეს მეორე სამუშაო დღისა და არანაკლებ იმ პერიოდის განმავლობაში, როდესაც საწარმოს მიერ ისინი ინახება. სამუშაო დროის განმავლობაში ეს ანგარიშები დაუყოვნებლივ გასაცნობად, ამონაწერის გასაკეთებლად ან/და ასლის გადასაღებად ხელმისაწვდომი უნდა იყოს ფასიანი ქაღალდების ნებისმიერი მფლობელისათვის;

ბ.გ) ფასიანი ქაღალდების რეგისტრირებული მფლობელებისათვის მიწოდება პირადად ან ფოსტის მეშვეობით;

პირადად ან მმართველი ორგანოს სხვა წევრთან ერთად, უნდა უზრუნველყოს ფასიანი ქაღალდების მფლობელებისათვის სათანადო ახსნა-განმარტებების მიცემა, მოთხოვნის მიხედვით, წერილობითი ან ზეპირი ფორმით საწარმოს მმართველი ორგანოს საქმიანობის შესახებ, აგრეთვე, საწარმოს გასული, მიმდინარე თუ სამიზნე (საპროგნოზო) საქმიანობის, აქტივების შეძენის, გასხვისებისა თუ ვალდებულებებით დატვირთვის და სხვა იმ მოვლენათა შესახებ, რომლის თაობაზეც ინფორმაციის მიღება იქნა მოთხოვილი. თუ იგი თვლის, რომ დასმულ კითხვაზე პასუხის გაცემა საწარმოს კომერციული ინტერესებისათვის საზიანოა, მან ეს სათანადოდ უნდა დაასაბუთოს, პირველ რიგში კი, წარმოადგინოს კომისიის მიერ იმის დადასტურება (კანონის მე-13 მუხლი), რომ ინფორმაცია კონფიდენციალურია. ამასთან, ამ წევრმა ერთი ან რამდენიმე პირისათვის მიცემული ახნა-განმარტება საჯარო უნდა გახადოს ფასიანი ქაღალდების სხვა მფლობელებისთვისაც ამ პუნქტის „ბ.ბ“ ქვეპუნქტით განსაზღვრული წესით;

დ) საქართველოს კანონმდებლობის შესაბამისად, უნდა უზრუნველყოს დივიდენდების ოდენობების (ლიკვიდირების შემდეგ დარჩენილი ქონების წილთა) დაანგარიშება და გაცემა თითოეული შესაბამისი ფასიანი ქაღალდ(ებ)ის მფლობელისათვის.

4. სამეთვალყურეო საბჭოს კურატორმა წევრმა ხელმძღვანელობის წევრთან ერთად უნდა უზრუნველყოს:

ა) რომ აქციონერთა მოწვევა საერთო კრებაზე განხორციელდეს საქართველოს კანონმდებლობით გათვალისწინებული ვადებისა და პროცედურების დაცვით;

ბ) მიდობილობათა დადგენილი წესით გაცემა-გაუქმებისა და აღრიცხვის ორგანიზება;

გ) მოთხოვნის შემთხვევაში, ფასიანი ქაღალდების მფლობელთათვის სათანადო ფორმის დაცვით შედგენილი საერთო კრების ოქმებისა და გადაწყვეტილებების (კენჭისყრაში მონაწილე აქციონერთა და თითოეული გადაწყვეტილებისთვის მიცემული ხმების რაოდენობების მითითებით) ხელმისაწვდომობა;

დ) „მეწარმეთა შესახებ“ საქართველოს კანონის 53.3.3 პუნქტის შესაბამისად, რიგგარეშე საერთო კრების მოწვევა ან მოწვევის უარყოფა სათანადო წერილობითი დასაბუთებით;

5. თუ საწარმო მიიღებს ფასიანი ქაღალდების მფლობელის ან პოტენციური ინვესტორის განცხადებას, რომ რაიმე მიზეზის გამო ირღვევა მისი კანონმდებლობით განსაზღვრული უფლება, შესაბამისმა კურატორმა წევრმა გონივრულ ვადაში უნდა გაარკვიოს და აღმოფხვრას დარღვევის ფაქტი და მისი გამომწვევი მიზეზი, ხოლო საჭიროების შემთხვევაში, როდესაც დარღვევის აღმოფხვრა სხვა გზით არ ხერხდება, უნდა მიმართოს კომისიას ან/და სასამართლოს. წევრმა დაუყოვნებლივ, მაგრამ განცხადების მიღებიდან არა უგვიანეს 15 დღისა, თუ კანონმდებლობით სხვა ვადა არ არის დადგენილი, წერილობით უნდა უპასუხოს განმცხადებელს მიღებული ზომების თაობაზე. მიღებული ზომები უნდა იყოს დროული და შედეგიანი. თუ განცხადებაში აღნიშნულია, რომ, განმცხადებლის აზრით, მისი უფლება ირღვევა ამ წევრის მიზეზით, მან დაუყოვნებლივ ამის თაობაზე უნდა აცნობოს საწარმოს სამეთვალყურეო საბჭოს და იხელმძღვანელოს მისი მითითებებით, განცხადებაზე პასუხის გაცემისათვის ამ პუნქტით განსაზღვრული ვადის გათვალისწინებით.

6. რომელიმე კურატორი წევრის არყოფნისას, მისი არყოფნის ვადით, მისი შესაბამისი საკურატორო სფერო საწარმოს სათანადო ორგანოს აქტით უნდა გადაეცეს ხელმძღვანელობის რომელიმე წევრს, სამეთვალყურეო საბჭოს თავმჯდომარეს ან მოადგილეს.

თავი III
სხვა მოთხოვნები ხელმძღვანელობისა და სამეთვალყურეო საბჭოს წევრებისადმი. ამ წესის დარღვევისათვის პასუხისმგებლობის ზოგიერთი საკითხი

მუხლი 4. ხელმძღვანელობისა და სამეთვალყურეო საბჭოს საქმიანობის რეგლამენტები
1. კანონმდებლობის შესაბამისად, საწარმოს წესდება ან/და შინაგანაწესი შეიძლება განსაზღვრავდეს სამეთვალყურეო საბჭოსა და ხელმძღვანელობის საქმიანობის რეგლამენტებს, რომლებშიც ცვლილებების ან/და დამატებების შეტანის, აგრეთვე, რომელთა შესრულების კონტროლის (დისციპლინური ზომების გამოყენების, მათ შორის, თანამდებობიდან გათავისუფლების ჩათვლით) უფლებამოსილება გააჩნია საწარმოს იმ ორგანოს, რომელმაც, შესაბამისად, წესდება ან შინაგანაწესი დაამტკიცა, ან ზემდგომ ორგანოს.

2. დაუშვებელია საწარმოს ხელმძღვანელობის ან სამეთვალყურეო საბჭოს წევრის მიერ თავისი ხმის უფლების გამოყენება საწარმოს შესაბამის ორგანოზე (საერთო კრება, სამეთვალყურეო საბჭოს სხდომა) იმ საკითხის განხილვისას, რომელიც:

ა) მის მიერ ვალდებულების შესრულება-შეუსრულებლობას, მათ შორის, მის მიერ მომზადებული ანგარიშის დამტკიცებას ეხება;

ბ)   მასთან გარიგების დადებას ეხება.


მუხლი 5. ხელმძღვანელობისა და სამეთვალყურეო საბჭოს ანგარიშები
1. საწარმოს ხელმძღვანელობამ ყოველწლიურად უნდა მოამზადოს და მორიგ საერთო კრებას წარუდგინოს ანგარიში, რომელიც უნდა მოიცავდეს საწარმოსა და ხელმძღვანელობის საქმიანობის ანალიზს გასული სამეურნეო წლის განმავლობაში, წინადადებას მოგების განაწილების შესახებ, აგრეთვე, მიმდინარე სამეურნეო წლის გეგმებს. ხელმძღვანელობა პასუხისმგებელია წარმოდგენილი ანგარიშის უტყუარობასა და სისრულეზე, ასევე სწორად დაგეგმვასა და მის სათანადოდ შესრულებაზე.
2. საწარმოს სამეთვალყურეო საბჭო უფლებამოვალეა, გააკონტროლოს ხელმძღვანელობის მიერ ანგარიშის სისწორე, აგრეთვე, საწარმოს დაგეგმილი და საერთო კრების მიერ მოწონებული საქმიანობის სათანადოდ შესრულება. თავის მხრივ, საბჭო მორიგ საერთო კრებას წარუდგენს ანგარიშს, რომელიც მოიცავს ამ კონტროლის შედეგებს, ხელმძღვანელობის ანგარიშის თაობაზე საკუთარ აზრსა და რეკომენდაციებს.

საწარმოსა და ხელმძღვანელობისა და სამეთვალყურეო საბჭოს ანგარიშები მტკიცდება 
3) საერთო კრების მიერ. 


მუხლი 6. საწარმოს ხელმძღვანელობის ვალდებულება წარმომადგენლობითი უფლებამოსილების ნაკლის არსებობისას 

საწარმოსთვის, მისი ფასიანი ქაღალდების მფლობელებისა ან/და მესამე პირისთვის ზიანის ასანაზღაურებლად წარმომადგენლობითი უფლებამოსილების ნაკლის არსებობისას წარმომადგენლის ვალდებულების შესახებ საქართველოს სამოქალაქო კოდექსის 113-ე მუხლი და „მეწარმეთა შესახებ“ საქართველოს კანონის 9.5 პუნქტი გამოიყენება, როდესაც:

ა) საწარმოს ხელმძღვანელობა უნებართვოდ განახორციელებს ისეთ მოქმედებას (დადებს გარიგებას, მიიღებს გადაწყვეტილებას), რომლისთვისაც მას, კანონმდებლობის, საწარმოს წესდებისა ან შიდა აქტის თანახმად, სამეთვალყურეო საბჭოს ან საერთო კრების ნებართვა (თანხმობა) სჭირდებოდა;

ბ) საწარმოს ხელმძღვანელობის ერთი წევრი განახორციელებს ისეთ მოქმედებას (დადებს გარიგებას, მიიღებს გადაწყვეტილებას), რომლის განხორციელების უფლებამოსილებაც, საწარმოს წესდებისა ან შიდა აქტის თანახმად, ხელმძღვანელობის სხვა წევრ(ებ)ს ან ერთობლივად ხელმძღვანელობას გააჩნდა.


მუხლი 7. ამ წესის დარღვევისათვის პასუხისმგებლობის ზოგიერთი საკითხი
1. საწარმოს ხელმძღვანელობის ან სამეთვალყურეო საბჭოს წევრის მიერ ამ წესით განსაზღვრული ვალდებულების დარღვევის გზით საწარმოს და, საბოლოო ჯამში, აქციონერების ხარჯზე სარგებლის მიღების შემთხვევაში შესაძლოა გამოყენებულ იქნეს კანონის მე-16 მუხლის მე-5-6 პუნქტები ან/და კანონმდებლობით გათვალისწინებული სხვა ნორმები.

2. კანონის მე-16 მუხლის მე-3 პუნქტის შესაბამისად, საწარმოს ხელმძღვანელობის ან სამეთვალყურეო საბჭოს წევრები, რომელთა გადაწყვეტილების (მოქმედების) შედეგად დარღვეულ იქნა ამ წესით გათვალისწინებული მოთხოვნა, პასუხისმგებელნი არიან საწარმოსათვის მიყენებულ ზარალზე. 

3. საწარმოს ხელმძღვანელობისა და სამეთვალყურეო საბჭოს წევრთა პასუხისმგებლობის საკითხის დადგენის მიზნით მხედველობაში მიიღება ის ფაქტი, კანონმდებლობით, საწარმოს წესდებით, შიდა აქტით ან/და წერილობითი შეთანხმებით პერსონალურად რომელ წევრს ან სოლიდარულად წევრთა რომელ ჯგუფს ჰქონდა დაკისრებული შესრულების ვალდებულება, გარდა იმ შემთხვევებისა, როდესაც რამდენიმე ან ყველა წევრს შესრულების ვალდებულება დაკისრებული ჰქონდა სოლიდარულად.

